
        
            
                
            
        

    
	Ч. Аръяасүрэн

	 

	ГАЛУУН ЦУВАА

	 

	 “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1961 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ЭХ ОРОН МИНЬ

	Төрөлх орон минь

	Монгол нутаг 

	Төрсөн газар минь

	Монголын тал

	Эх болсон

	Энхрий Монгол нутаг

	Энэ дэлхийд 

	Эгнэшгүй гэж боддог би.

	Элбэрэл хайрт

	Ээж шигээ

	Эгнэгт чамайг

	Үргэлж чамайг гэдэг би.

	Баяртай ч явсан

	Уйтгартай ч байсан

	Байнга чамайг

	Дандаа чамайг гэдэг би.

	 

	
ГОРХИ

	Алтанхан нар

	Халуухан төөнөөд

	Аальгүйхэн горхи Чулуухныг угаана.

	Навсайсан цасан дор

	Удаахан нойрссон мөртөө

	Нарны илчинд тэр

	Хурдланхан довтолно, 

	Бяцхан горхи тэгээд

	Бүх орчноо дайлах боллоо.

	Үргэлж довтлон жирийж

	Өөрөө ч хурдлан мэрийх боллоо.

	Бүдүүн эврээ сэжлэнхэн

	Бух гуай уснаас нь зооглоно.

	Болхи хөлөөрөө гишиглэнхэн

	Эрэг дээгүүр нь тэшилзэнэ

	Хурга ишиг тоглонхон

	Хоёр хөлөөгөөр нь давхина

	Моодон сүүлээ хөдөлгөн

	Можгорхон тугал гатална.

	Сахлаг сүүлээ шарванхан

	Сортолзоод унага цавчилна.

	Ханатлаа уусан адуу

	Турхиранхан баясаад тольдоно.

	Хээрийн таатай билчээр тийш

	Дүүхэлзэнхэн алхлаад дөхнө. 

	Болчимгүй тунгалаг горхи

	Боргио цацлах нь хөгжилтэйеэ

	Гүехэн нарийн горхй

	Идэрхэн болоод үзэмжтэйеэ

	«Баясгалант өнөр улирлыг

	Би та нарт авчирсан» гээд

	Алиа жаахан горхи маань

	Аялан дуулан хоржигноно

	Бяцхан мөртлөө горхи

	Бүх орчныгоо дайлна.

	ЦАГ цохилохдоо

	Цаг цохилохдоо:

	Олон багачуудаа

	Сэрцгээ гэдэг юм.

	Урт шөнө

	Өнгөрлөө гэдэг юм.

	Одоо бушуухан

	Хувцалцгаа гэдэг юм.

	Унд хоол чинь

	Бэлээн! гэдэг юм

	Цаг цохилохдоо:

	Шалавхан хөдөлцгөө

	Багачуудаа гэдэг юм

	Сургуульдаа очих чинь боллоо гэдэг юм.

	Харандаа дэвтрээ авцгаа гэдэг юм.

	Хожимдож ердөө болохгүй гэдэг юм.

	Цаг цохилохдоо:

	Хичээл сургууль чинь 

	Дууслаа гэдэг юм

	Хөгжиж наадаж явцгаа гэдэг

	Цаг ингэж

	Хүүхэд болгонд

	Чаг чаг дуугаран

	Хэлдэг юм.

	Талын зөөлөн салхи

	Таныгаа би магтъя.

	Нутаг даяарт сэвэлзэж

	Нуга шугуйгаар сэлгүүцэж 

	Томоогүй жаал хүү шиг

	Тоос шороо бужигнуулж

	Тоорой модыг тонголзуулан

	Тохой шугуйг найгалзуулан

	Хөдөлмөрийн их чимээг

	Хөндий талд жигүүрлүүлэн

	Инээдэм наргианы цуурайг

	Ийш тийш нь тараасаар

	Төрөлх монгол нутагтаа

	Түмэнтэй бүжиглэн наадаж

	Тэнгэрт тулан дэгдэж

	Тэртээ холд гийчилж

	Аглаг зэлүүд талын

	Атар газраар зочилж

	Шинэхэн хураасан тарианы

	Шимт үнэрийг түгээж

	Өдөр шөнө ялгалгүй

	Өвч олныхоо хамтаар

	Алтан тарианы тухай 

	Аялан дуулдгийг чинь

	Надаас эхлээд цөмөөрөө

	Найзархан сонсдог юм.

	 

	
АДЬЯА ЯАЖ ТООЛОВ

	Аль хэр тоолж чаддаг вэ? гэж

	Адьяагаас би сонирхож асуулаа.

	— Хэд бол гэж Адьяа

	Хэнэггүйхэн инээмсэглэв.

	Адьяад би итгэдэг ч гэсэн

	Аль хэр тоолдгийг нь шалгая байз

	— Тэгээд, хоёр хоёрын Хэд вэ? гэж

	Тэрнээс би асууж эхэллээ.

	— Хоёр хоёрын хэд вэ гэнэ ээ.

	Хоёр хоёрын дөрөв дөө.

	— Тэгвэл дөрвөн дөрөв хэд вэ гэхэд

	Тэр дороо чимээгүй болчхов.

	Адьяа маань бодолд дарагдаад

	Аягүй ширүүнээр хөмсгөө зангидав

	Адаг сүүлд нь Адьяа ярвайж

	— Аа энэ ч олон л болно доо гэв.

	 

	
ТУГАЛЫН МӨРГӨЛДӨӨН

	Тугал унасан хоёр хүүхэд 

	Тал талаасаа уулзаж гэнэ

	Тугалууд нь хоорондоо гэнэт мөргөлдөхөд

	Тэдний дух ч бас мөргөлдөж гэнэ.

	Яс нь бутрах шиг болоод

	Яггүй өвджээ хүүхдүүдийн толгой.

	Тугалууд нь хүзүүгээ гилжийлгээд ухарчээ

	Тэнэг юм чинь өвдсөнөө яаж мэдэх вэ дээ.

	Тэсгэлгүй ихээр толгой нь өвдөө дөө

	Тэгс хийгээд ашгүй зогссон нь яамай даа.

	 

	
ХОЁР ОРТООМ

	Саяхан нэг өдөр 

	Сайхан ногоон зүлгэн дээр

	Уур хилэнгээ бадруулалгүй

	Уйтгараа сэргээж зугаалахаар

	Хоёр хар ортоом

	Хоорондоо наадаж гэнэ.

	Энэ хоёрын нэг нь

	Эрхэмсэг дотно нөхрөө

	Аяархан мөргөөд авлаа.

	Анд нөгөө нөхөр нь ч

	Хувиа бас тавьсангүй

	Аяархан тийрээд орхилоо.

	Тийрүүлсэн тэр ортоом

	Тэвчиж байж чадсангүй

	Хариу болгож хальт мөргөв.

	Мөргүүлсэн нөгөө ортоом

	Мөчөөгөө ч амархан өгсөнгүй

	Ахиад нэг тийрэхдээ

	Арай л чангахан буулгав.

	Тийрүүлсэн ортоом

	Тэсмээр ч, үгүй болоод

	Уур хилэн нь

	Уушги зүрх нь сагсайгаад

	Байгаа хүч чадлаараа

	Бас дахиад мөргөв.

	Мөргүүлсэн нөгөө ортоом 

	Мөн л биеэ барьсангүй 

	Довтолсон ортоомны гэдэс рүү

	Дороос нь сэжээд олив.

	Тоодон хоёр ортоомны

	Тоглоом нь шоглоом болоод 

	Хэцүү тулалдаан үүсгэж

	Хичнээн удаан мөргөлдсөнд

	Хэн нь зөв

	Хэн нь бурууг

	Ялган салгаж хэлэхэд

	Яггүй бэрхшээл тохиолдов.

	 

	
ЯСТ МЭЛХИЙ 
(Хөдөлгөөнтэй унших шүлэг)

	Ясан гэрээ

	Янзаар нь үүрээд

	Яст мэлхий

	Яаралгүй мөлхдөг

	Бушуу очоод

	Бариад авъя

	Гэрээ харин

	Гэнэтхэн хувиргаж

	Хуяг болгоод

	Хэнэггүй нуугдчихлаа.

	Хойшоо болоод

	Хараад байя

	 

	
БЯЦХАН ХУС

	Нарийхан хус 

	Намхан биетэй

	Сэрвийсэн мөчир нь

	Сэвлэг үс шиг.

	Жижигхэн хус маань

	Жилдээ ургалаа.

	Яасан ч саглагар юм бэ?

	Ямар ч цагаан юм бэ?

	Хар өглөөгүүр

	Хайртай хус минь

	Сүрэг ямаанд

	Сүйтгэгдэх шахлаа, 

	Амтлаг холтсыг нь

	Амтархаж тэд

	Ажиг ч үгүй

	Мэрж байхгүй юу

	Бидний шинэ ойд

	Битгий оч ямаануудаа!

	Тэр хус маань

	Өтлөлгүй ургасаар

	Тэнгэрт тултал

	Өндөр болог!

	 

	
ЭРВЭЭХИЙ

	Эрээн эрвээхий

	Эргэлдэн ниснэ

	Ийшээ ч ниснэ.

	Тийшээ ч ниснэ.

	Эрээн эрвээхий

	Энд буух нь уу?

	Эрээн эрвээхий

	Тэнд буух нь уу?

	Дээгүүр ч эргэлдэх юм.

	Дэргэдүүр ч өнгөрөх юм.

	Дэлгэсэн шүхэр шиг

	Хаахна буудаллах бол.

	 

	
БОР ШУВУУ 
(Дууны үг)

	Бор шувуу

	Нисээд ирлээ

	Босоо шонгоор

	Эгнээд суулаа.

	Нэг хоёр гурав

	Нэгд нэгэнгүй тоолоорой.

	Жиргэж байгаад

	Дэрвэж үзээд

	Дүрсхийж дэгдээд

	Сүрхийж нислээ

	Нэг хоёр гурав

	Нэгд нэгэнгүй бариарай.

	 

	
ШАР ШУВУУ

	Харанхуй шөнө

	Хачин аймшигтай

	Шар шувуу

	Өдрийн цагт

	Өөдсийн чинээ ч

	Хүчгүй дээ

	 

	
ОРООМОГ

	Гэнэтхэн өвс цуглуулаад

	Гэнэхэн ямаа ороомог хийжээ.

	Шарсан дороо үзэхэд

	Шатсан үнс үлджээ.

	Утаа гараад савсахад нь

	Ямаа тогооч гайхаж гэнэ.

	 

	
ЦУУРАЙ

	Баавгайн сүртэй хүрхрэлт

	Бага хүүхдийн хашхиралт

	Бугын уяхан урамдалт...

	Бүгдийг цуурай давтана.

	Хэн ч цуурай

	Олж харахгүй

	Хэл болгоныг

	Цуурай мэднэ.

	Аав гээд хэлсэн ч

	Адилхан тэр давтана.

	Папа гээд дуудсан ч

	Бас л тэр дуурайна.

	 

	
ЧОГЧИГО 

	Зугаалан давхихыг чогчиго хүслээ. 

	Зурмын нүхэнд нисэж очлоо.

	Тошин дээр нь суугаад шогшрон:

	Талаар зугаалан давхия гэлээ.

	Өнөө нүхнээс зурам хурдаллаа.

	Өчүүхэн чогчиго зурмыг уналаа.

	Зуны улирал хэчнээн зугаатай вэ?

	Зурмаа унаад чогчиго минь давхи даа!

	 

	
ШАНАГАН ХОРХОЙ

	 

	Борооны дараа

	Бохир шалбаагт

	Шанаган хорхой

	Шавааралдан тэнэнэ.

	Хэсэг нь дугуйрна.

	Хэсэг нь бөөгнөрнө.

	Хэсэг нь зүүн тийшээ

	Хэсэг нь баруун тийшээ

	Хөлгүй нь 

	Хөлтэй болоод

	Хөлтэй нь

	Хумьж орхиод

	Олон янзаар

	Оршиж байна. 

	Сүрэг сүргээрээ 

	Сэлгүүцэж байна.

	Шалбааг нь наранд хатчихлаа.

	Шанаган хорхой нь хаачив аа?

	 


ХАДЛАН

	Хөгшин гүү өвс хадна

	Хөөхөн унага түүнийг хамна

	Хурга тэрэг рүү зөөнө.

	Ишиг ачиж гарна.

	Өвсөө нуруулдах болохоор

	Өнөөх ишиг харин буцаж

	Дээшээ би гарахгүй

	Дээрээс ойчиж магадгүй

	Хөлөө хугалж орхивол

	Хөөрхий би чинь яана гэв.

	 

	
ГАЛУУН ЦУВАА 
(Дууны үг) 

	 

	Гангар гунгар дуугарахад 

	Газрын холыг зориод

	Галуу шувууны цуваа

	Гайхам өндөрт зэллэв.

	Ахиад хавар болохоор

	Дахиад хүрээд ирээрэй

	Ахиад хавар болохоор

	Дахиад хүрээд ирээрэй.

	 

	
ТЭМЭЭ

	 

	Том биетэй тэмээг

	Зан сайтай гэдэг

	Хэн сайхан ааштай бол

	Тэр бүгдээс том юм.

	 

	
ЯМААНЫ ЯРИА

	 

	Ямаанд эвэр байдаг уу? гэж

	Ямаа ямаанаасаа асуув!

	Мөлгөр эвэр байхгүй бол

	Мөргөлдөж яаж чадах вэ дээ.

	Ямаанд хүүхэд байдаг уу? гэж

	Ямаа ямаанаасаа асуув.

	Хөгшин байж тэнэг гэдэг нь

	Хүүхэд нь гэвэл бид ч мөн дөө гэв

	 

	
ӨВӨЛ 

	Цэнхэр огторгуй 

	Цэлмэж гийсэн өвөл 

	Цайдам тал

	Цагаарч мэлтийсэн өвөл

	Жавартай салхины

	Хөгжилтэй үлээхийг хэлэх үү ?

	Жаахан хацрыг минь

	Жигнэж хайрахыг хэлэх үү?

	Баяр жавланг

	Төрүүлсэн өвөл

	Бахдал хийморийг

	Бадраасан өвөл

	Бие бялдрыг минь

	Хатуужуулж байна

	Бодол ухааныг минь

	Сэргээж байна. 

	Анд найзуудаа

	Гараад ирээрэй!

	Адилхан бидэн шиг

	Хөгжиж наадаарай!

	Цуглаж нийлээд

	Цугаараа хөгжилдөөд

	Цастай замаар

	Гулган тоглоцгооё.

	 

	
ХӨХӨӨ ШИГ ДОНГОДОХЫГ ӨВӨӨЛЖ ХҮСЛЭЭ

	 

	Өвөөлж хөхөө шиг донгодохыг хүслээ.

	Өвөлжөөн дээр нисэж ирлээ.

	Хөг хөг гээд өнөө өвөөлж

	Хөхүүн дуугаар хүнгэнэтэл дуугарлаа.

	Хангинатал дуулах хоолойтойгоос хойш

	Харин би ч хөхөө шиг донгодъё! гэхэд

	«Энд бас нэг өвөөлж гарах нь ээ!» гэж

	Ээж минь намайг өхөөрдөөд үнслээ.

	 

	
БОР ГӨРӨӨС

	 

	Борсгор зөөлхөн үстэй

	Годгор богинохон сүүлтэй

	Гэдгэр мурий эвэртэй.

	Бор гөрөөс гэж бий гэнэ.

	Тар-тар дуу гаргаад 

	Тарчигнатал мөргөлддөг гэнэ.

	Яриагүй ойн амьтан мөртөө

	Ямаатай тун адилхан гэнэ.

	Чимээ дөнгөж чагнангуутаа

	Чавхадсан шиг арилдаг гэнэ.

	 

	
ЦАНА 
(Дууны үг)

	 

	 

	Царс модон

	Цанаараа бид 

	Цастай газраар

	Цаашаа наашаа 

	гулгаж тоглоно

	гулгаж тоглоно

	 

	Аав дэлгүүрээс

	Авч өгсөн дөө

	Аялж гарахад

	Ай даа сайхан даа

	гулгаж тоглоно

	гулгаж тоглоно.

	Найзаа чи

	Наашаа ир

	Надтай хамт

	Ууланд гар

	Уруу газар

	Уралдаж бууя.

	 

	
ХӨХӨӨНИЙ ӨНДӨГ

	 

	Цагийн сайхан

	Зуны улиралд

	Хөхөө шувуу

	Хөвчид донгодох нь

	Чихэнд чимэгтэй

	Сэтгэлд аятай.

	Хөгширтлөө би

	Хөхөөний өндөг

	Үзэхийг хүсэж 

	Үүр эргэж

	Олон удаа

	Ойд тэнэлээ.

	Өндгөө дардаггүй

	Өөрөө өсгөдөггүй

	Хачин шувуу

	Хавьд бий нь

	Арай ч юу бол гэж

	Айхтар гайхмаар юм.

	 

	
АНЬС 

	 

	Өтгөн ойн гүнд 

	Өндөр модны ёроолоор

	Мөчир дээр суусан шувуу шиг

	Мөлхмөл навчинд ургасан аньс

	Хаврын цасан доор

	Хавтайхан бөх нойрсоод

	Мод хийдэг

	Модчин аавын

	Булхайн мөрөөр

	Бурзайн гарахдаа

	Анхилам үнэрээрээ

	Хамар цоргиж

	Амтлаг шүүсээрээ

	Хорхой хүргэнэ.

	 

	Булхай гэж эгц уулнаас мод даруулж буулгадаг чарга юм. 

	 

	
ХАД

	 

	Уг нь би говийн хүү

	Уулаасаа жимс танихгүй

	Хад түүж иднэ гэхээр 

	Хачин их гайхсан юм.

	Асга хад дамджсаар 

	Ахынхаа хойноос замналаа.

	Бузгай амттай жимс

	Бургас шиг модонд ургажээ.

	Хар хүрэн өнгөтэй

	Хатуу ясан үртэй

	Бөөн бөөнөөрөө бөнжигнөсөн

	Бөлцгөрхөн жимс байтлаа

	Хад гэж нэрлэгдсэн нь

	Хачин жигтэй байна.

	Хад нэртэй боловч 

	Хамгаас сайхан байна.

	Харьтлаа бид 

	Ханатлаа идлээ 

	Хайран шүд минь 

	Хагсаж орхилоо.

	 

	
ӨВЛИЙН ӨВГӨН

	 

	Өргөн тал ой шугуйгаар

	Өтгөн сахалт өвгөн явна.

	Цайранги мөс усыг бүрхэж

	Цасан хөнжил дэлхийг нөмөрнө.

	Цагаан хусанд хяруу унаж

	Цасан хөвөн хийсгэн байж

	Өвс ногоо дов толгодыг

	Үстэй дээл шиг нэвсийн хучна.

	Хаагуур ч тэр явдаг өвгөн

	Хэзээ ч юм бидэн дээр ирж

	Саглагар мөчирт гацуурын дор

	Саатан сууж аяллаас амарна.

	Сайх гацуурын саглагар мөчрөөс

	Оч гялтганасан зүүлт бөнжигнөөд

	Одод түгж солонго татна.

	Чоно үнэг хонь ямаа

	Чандага туулай ч энд бий.

	Очир алмазын гэрэл цацраасан 

	Олон олон боргоцой ч бий.

	Саглагар гацуур модыг тойроод

	Сайхан дуу хөгжөөн наргиантай

	Буурал сахалт өвгөн зочин

	Бүгдийг мэдэж инээвхийлнэ.

	Өөрснийхөө хүрээг бид тэлээд

	Өвлийн өвгөндөө бүжиглэж өгнө.

	Зочилж ирвэл хэнийг ч гэсэн

	Золбоот дуугаар бид угтана.

	 

	
ТОНШУУЛ 

	 

	Алаг эрээн биетэй

	Ажилч дархан цолтой

	Алжааж ядрахаа мэддэггүй

	Айхтар тоншуул бий гэнэ.

	Өвгөн модны цуурхайгаас

	Өт авч идэхээр

	Хурц хумсаа шигтгээд

	Хөх сүүлээ хөдөлгөдөг гэнэ.

	Хүчит цүүц мэт

	Хуруугаараа модыг тоншиход

	Өвгөн модны өт

	Өөдөөс нь атиран цухуйна. 

	Ургаж хэлээ тосоод

	Унах шахсан өтийг 

	Өөрийн ходоодонд хийж

	Өв тэгш цатгалан ажиллана.

	 

	
ТАХИА

	 

	Нэгдүгээр хүүхэд:

	— Тахиа орилдог уу

	Хоёрдугаар хүүхэд

	— Ориловч, жиргэдэггүй

	Нэгдүгээр хүүхэд:

	— Тахиа дэвдэг үү

	Хоёрдугаар хүүхэд:

	Дэвэвч нисдэггүй

	Нэгдүгээр хүүхэд:

	Нисэж, жиргэж чадахгүй бол

	Ямар шувуу гэгч юм бэ?

	Хоёрдугаар хүүхэд:

	Ямар шувуу гэх юу байх вэ

	Явган шувуу гэхгүй юу?

	 

	
БУГА 
(Үлгэр) 

	 

	Тунгалаг устай голоос

	Өнгөлөг үстэй буга

	Тонгойгоод ууж байхдаа

	Өөрийнхөө дүрсийг харлаа.

	Дэлгэр салаа мөчиртэй

	Дэгжин гоё эвэр минь

	Яасан сайхан юм бэ?

	Ямар хөөрхөн юм бэ? 

	Ай даа ганцхан хөл минь

	Дэрсээр хийсэн ч юм шиг

	Арай л нарийхан байна

	Дэндүү зохимжгүй юм гэж

	Голон сонгож байтал нь

	Араатны хүрхрээн дуулдлаа.

	Айхавтар том амтай 

	Арслан гарч ирлээ.

	Ханагар талаар буга 

	Хар эрчээрээ зугтлаа.

	Харанхуй ой дундуур 

	Харайлган дүүлж гарлаа.

	Ганцхан юмнаас

	Гай болж

	Газар дороос

	Гамшиг ирнэ гэгчээр 

	Саглагар бүдүүн модонд

	Сайхан гэж магтагдсан

	Салаа эвэр нь өлгөгдлөө.

	Салж чадахаа байлаа.

	Муухай гэсэн хөлийн

	Ачийг тэхэд мэдлээ.

	Ганган гэсэн эврийн

	Гайг тэгэхэд ойлголоо.


УУЛЬ ӨДӨР НИСДЭГГҮЙН УЧИР 
(Үлгэр)

	Урьдын цагт

	Ууль шувуу

	Дуртай цагтаа

	Нисдэг байж.

	Дуртай газраа

	Хэсдэг байж 

	Тэр үед 

	Ууль будагчны ажилтай

	Түүнтэй

	Уулзахаар ирээд, шувууд

	Хүссэн өнгөөрөө

	Хэд ч хамаагүй

	Будуулж орхиод

	Буцдаг байжээ.

	Үүнийг хэрээ

	Үзээд атаархаж гэнэ.

	Ер нь хэрээ

	Гангалах дуртай.

	Ертөнцөд содоор

	Гоёх бодолтой

	Өөрийгөө будуулахаар хэрээ

	Өнөөх уулийнд очоод:

	Уулиа, уулиа, уулиа

	Шувуудад байхгүй өнгөөр

	Шуудхан будаад, намайг

	Улам сайхан болгооч гэжээ.

	Ууг- ууг- ууг- гээд

	Ууль зөвшөөрч гэнэ ээ.

	Яггүй өөр болгочих

	Ямар өнгө бий билээ гэж

	Толгойгоо эргэтэл, өдөржин

	Тун ч их бодсоны эцэст

	Харын хар будагтай

	Хувинд шумбуулаад гаргахдаа

	«Хан дэлхийд

	Хосгүй өнгөөр

	Хэрээ чамайг

	Хичээж будлаа» гэв.

	Учиргүй баярласан хэрээ

	Урдаа байсан толинд

	Ямар өнгөөр будагдсанаа

	Яаран очиж харлаа.

	Хав хар болсондоо

	Харамсаад мань хэрээ:

	— Үл бүтэх амьтан чи

	Үйлсгүй өнгөөр

	Намайг буджээ.

	Гайгүй дээ харж л байгаарай

	Ганц сайн чадъя би гээд

	Догшрон уурлаад

	Дорхноо арилжээ.

	Тэр цагаас

	Ууль шувуу

	Хар хэрээнээс

	Ухаангүй айгаад

	Өдрийг

	Нойроор өнгөрөөж

	Шөнөөр

	Нисдэг болжээ.


АЛАГТУУ ХӨХӨӨ ХОЁР 
(Үлгэр)

	Хүүхдүүд ээ та нарт

	Хөхөө яагаад

	Үүрээ барьж чаддаггүйг

	Өгүүлж ярья.

	Алагтууны барьсан үүр

	Харцага элээ ч эвдэж чадахгүй

	Аюулын бөх байдаг болохоор

	Үүр барьж сургахыг

	Алагтуунаас хөхөө.

	Үнэхээр их гуйж гэнэ.

	Хөхөөний гуйлтыг алагтуу

	Хүлээж аваад, байранд нь

	Хөөрөн нисэж ирэхдээ

	Үүр барих ажилд хөхөөг

	Нямбай сайн сургахыг

	Нэн их хүсэж гэнэ.

	Тэгээд алагтуу маань

	Шинэ жижиг мөчрүүдийг

	Шилж сонгон тавьж гэнэ. 

	Ингээд! Ингээд! гэж

	Зааж өгч байхад

	Ийм л амархан юм гэж

	Өнөөх хөхөө харин

	Өчүүхэн ч хайхарсан шинжгүй

	Өөдөөс нь хариулж байна гэнэ.

	Тийм амархан юм бол

	Чи өөрөө барь! гээд алагтуу

	Тэр чигээрээ нисээд явчихаж гэнэ.

	Үүр нь баригдаж гүйцэлгүй дутуу үлдээд

	Үүр барьж суралгүй хөхөө хоцорчээ.


БООРЦОГ 
(Үлгэр)

	Тахиа хулгана сойр гурав.

	Тавтай сайхан амьдарч байжээ. 

	Нэг өдөр буудай олоод

	Нөгөө тахиа туйлгүй баярлаж:

	Буудай байна.

	Буудай байна. 

	Тээрэм рүү аваачаад

	Тээрэмдэж орхиё гэлээ.

	Би л чадахгүй

	Би л чадахгүй гээд.

	Хулгана, сойр хоёр

	Хулгасхийн ухарлаа.

	Өнөөх тахиа

	Олсон буудайгаа

	Өөрөө аваачаад

	Ор ганцаараа

	Тэнхээгээ бартал

	Тээрэмдэж гэнэ.

	Гарсан гурилаа

	Гэртээ яаж хүргэнэ дээ

	Хол газар ч

	Хэцүү юм даа гэхэд

	Би л мэдэхгүй

	Би л мэдэхгүй гээд

	Хулгана, сойр хоёр

	Хурдхан явчхаж гэнэ.

	Тахиа маань 

	Тамирдан явсаар 

	Гурилаа үүрээд

	Гэртээ ирээд: 

	Одоо хэн зуурах вэ? гэж

	Орилж бас асуув.

	— Би л зуурахгүй 

	Би л зуурахгүй гэж

	Хулгана, сойр хоёр

	Хойшоо суун ухрав.

	Хөөрхий тахиа 

	Хөлсөө гоожтол

	Гурилаа зуураад

	Боорцгоо хийгээд

	Гараа угаахдаа

	Галаа түлээч гэж

	Хулгана, сойр хоёртоо

	Хандан гуйж гэнэ.

	Би л түлэхгүй

	Би л түлэхгүй гээд

	Хулгана, сойр хоёр

	Хойшоо лаглайн ухарч гэнэ.

	Галаа түлж

	Тосоо хайлчхаад

	Өнөө тахиа

	Нөгөө хоёроосоо

	Боорцог чанаж

	Болгоход туслаач гэв.

	— Чи л тусал!

	Чи л тусал гээд

	Хулгана, сойр хоорондоо

	Хоёр бие рүүгээ түлхэв.

	Чилтлээ ажилласан

	Тахиа маань 

	Чанасан боорцгоо

	Төмпөнд гаргалаа.

	Хорхой хөдөлгөсөн

	Сайхан үнэр

	Савслан ханхлаад

	Хамар цоргилоо

	Тоож идэх үү? гэж

	Тахиаг асуухад

	Би иднэ

	Би иднэ гээд

	Хушуу амаа шилэмдээд 

	Хулгана сойр хоёр

	Ухас ухас хийгээд

	Учиргүй их инээгээд

	Урдаа байсан боорцгоос

	Ухаангүй бариад авлаа.

	Халуун боорцогт хушуугаа

	Хайруулж орхисноо ч мэдсэнгүй.

	 

	
ЗҮЙР ҮГС

	Сайн нөхөр

	Жаргал зовлон хуваалцдаг.

	Сайн морь

	Замын бэрхийг давалцдаг

	* * *

	Чамд байхгүй ч

	Нөхөрт чинь байдаг.

	Чи мэдэхгүй ч 

	Нөхөр чинь мэддэг. 

	* * *

	Ихэрхэг хүн мэдлэггүй

	Мэдлэгтэй ихэрхэг байхгүй

	* * *

	Хоосон амтны яриа их

	Хоосон савны дуу их

	* * *

	Сэрмэгц бос

	Сэтгэмэгц хяна.

	Хэтрүүлж өсгөвөл онгироо гэгдэнэ.

	Хэрэгжүүлж хийвэл үнэнч гэгдэнэ.

	Гүйлгэж уншвал

	Гүйцэд ойлгохгүй

	* * *

	Хичээж угаавал

	Хиртэх нь удаан

	Хичээж хийвэл

	Эвдрэх нь удаан 

	Хичээж уншвал

	Мартагдах нь удаан 

	* * *

	Худал хичээвэл 

	Хуурамч болно!

	* * *

	Баяртай өдөр

	Мөч мэт богино 

	Зовлонтой өдөр

	Жил мэт урт.

	* * *

	Татаж сурвал

	Гарахад түвэгтэй

	Тэнэж сурвал

	Болиход уйтгартай

	* * *

	Мэдсэнийхээ хэрээр ярь

	Мэдэхгүй бол тэвчээртэй сонс

	* * *

	Ганцхан номоос

	Мянган хүн суралцана.

